
Република Македонија

ВЛАДА НА РЕПУБЛИКА МАКЕДОНИЈА

бр. _________
 од _________

Скопје

 До Претседателот на Собранието 

на Република Македонија

Врз основа на член 91 алинеја 2 од Уставот на Република Македонија, членовите 132,137 и 170 алинеја 1 од Деловникот на Собранието на Република Македонија, Владата на Република Македонија Ви поднесува Предлог на Закон за задолжување на Република Македонија со заем кај Европската Банка за обнова и развој по Договорот за заем за финансирање на проектот „Изградба на нова и реконструкција на постојната делница Бељаковце-Крива Паланка - источниот дел од железничката пруга на Коридор VIII, фаза 2“, по скратена постапка, што го утврди на седница _______________________.
За претставници на Владата на Република Македонија во Собранието се определени     м-р Зоран Ставрески, заменик претседател на Влада и министер за финансии, Миле Јанакиески, министер за транспорт и врски и Адриан Џеладини, заменик министер за финансии, а за повереници Игор Димитров, државен секретар, Министерство за финансии, Владо Мисајловски, државен секретар, Министерство за транспорт и врски, Сузана Пенева, државен советник, Министерство за финансии, Дејан Николовски, раководител на сектор, Министерство за финансии и Билјана Здравева,  раководител на сектор, Министерство за транспорт и врски.

ПРЕТСЕДАТЕЛ НА ВЛАДАТА НА РЕПУБЛИКА МАКЕДОНИЈА


м-р Никола Груевски

ВОВЕД:

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ:

Коридорот VIII е еден од десетте Пан – Европски коридори кој ги поврзува Јадранското и Црното Море. Коридорот VIII во Република Македонија започнува на границата со Република Бугарија, потоа преку Крива Паланка-Бељаковце-Куманово-Скопје-Кичево завршува на границата со Република Албанија и истиот не е целосно изграден. 

Делот од Коридорот VIII кој поминува низ Република Македонија е во должина од околу 313 км и се состои од источен, централен и западен дел. Источниот дел води до границата со Република Бугарија и е составен од три делници:

· Делница 1: Се базира на постоечката линија од Куманово до Бељаковце;

· Делница 2:  Бељаковце – Крива Паланка и 

· Делница 3: Крива Паланка – Деве Баир, граница со Република Бугарија. 
Со воспоставување на овој Коридор ќе се развие систем на превоз што ќе придонесе кон зголемување на трговската размена меѓу Албанија, Македонија и Бугарија, односно подобрување на приодот и поврзување со соседните земји, во функција на подобрување на конкурентноста и развојот на економијата и комуникацијата со европските земји. 
За рехабилитација на делница 1, Куманово – Бељаковце, на 21 август 2012 година Владата на Република Македонија претставувана од Министерството за финансии склучи Договор за заем со Европската банка за обнова и развој (ЕБОР), во износ од 46.400.000 евра. Рехабилитацијата на делницата Куманово - Бељаковце со должина од 30,8 км започна во март 2014 година и истата се одвива согласно планираната динамика.
За воспоставување на источниот дел од железничкиот Коридор VIII, во наредниот период  треба да започне реализација на проектот „Изградба на нова и реконструкција на постојната делница Бељаковце - Крива Паланка - источниот дел од железничката пруга на Коридор VIII, фаза 2“. Проектот предвидува изградба на железничката пруга на Коридор VIII на делницата Бељаковце – Крива Паланка, вклучувајќи и реконструкција на постоечките делови од линијата, во вкупна должина од 34 км. Со изградба на оваа делница ќе заврши втората фаза за поврзување на пругата кон Република Бугарија, со што ке се создадат поволни услови за насочување на економијата кон меѓународниот глобален пазар, потикнување на инвестициите, зголемување на бруто домашниот производ и просперитетот на националната економија.
Потребните средства за реализација на оваа инвестиција изнесуваат 145.000.000 евра, кои ќе бидат обезбедени преку заем од ЕБОР. 

Дополнително, ЕБОР ќе обезбеди грант средства во износ од 670.000 евра за консултантска помош за имплементација на проектот и поддршка на компонентата за градење на капацитетите. За финансирање на надзорот на градежните работи во вкупен износ од 7.500.000 евра, Владата на Република Македонија обезбеди грант средства од инструментот Инвестициска рамка за Западен Балкан (ВБИФ) во износ од 3.000.000 евра, додека останатиот износ од 4.500.000 евра ќе се финансира со средствата од заемот од ЕБОР. Покрај тоа, со поддршка од ЕБОР преку ВБИФ обезбедени се грант средства во износ од 2.700.000 евра за изработка на основен проект.

Преговорите меѓу претставниците на ЕБОР и претставниците на македонската делегација се оддржаа на 29 септември 2014 година во Скопје, за време на кои се усогласи  финалниот текст на Договорот за заем, кој ќе се склучи помеѓу Република Македонија и ЕБОР, како и текстот на Проектниот договор кој ќе се склучи меѓу Јавното претпријатие за железничка инфраструктура „Македонски Железници“ - Скопје и ЕБОР. Македонската делегација беше составена од претставници од Министерството за финансии, Министерството за транспорт и врски и Јавното претпријатие за железничка инфраструктура „Македонски Железници“ - Скопје. 
Согласно утврдените процедури, Договорот за заем со ЕБОР може да се склучи по одобрување на проектот од Одборот на директори на ЕБОР и донесување на Законот за задолжување од Собранието на Република Македонија, согласно постапката за задолжување со склучување на Договор за заем утврдена во Законот за јавен долг („Службен весник на Република Македонија“ бр. 62/05, 88/08, 35/11​ и 139/2014). Проектот ќе биде одобрен од страна на Одборот на директори на ЕБОР на состанокот кој ќе се одржи на 12.11.2014 година.

Оттука, Владата на Република Македонија изготви Предлог на Закон за задолжување на Република Македонија со заем кај Европската банка за обнова и развој по Договорот за заем за финансирање на проектот „Изградба на нова и реконструкција на постојната делница Бељаковце - Крива Паланка  - источниот дел од железничката пруга на Коридор VIII, фаза 2“, по скратена постапка, кој го доставува до Собранието на Република Македонија за усвојување.
II. ЦЕЛИ, НАЧЕЛА И ОСНОВНИ РЕШЕНИЈА:
Проектот „Изградба на нова и реконструкција на постојната делница Бељаковце-Крива Паланка - источниот дел од железничката пруга на Коридор VIII, фаза 2“, предвидува изградба на железничката пруга на Коридор VIII на делницата Бељаковце – Крива Паланка, вклучувајќи и реконструкција на постоечките делови од линијата, во должина од 34 км. 
Основно начело врз основа на кое се заснова овој Предлог на Закон е обезбедување на финансиски средства за да се овозможи реализација на проектот. 

Република Македонија и ЕБОР ќе склучат Договор за заем наменет за реализација на проектот „Изградба на нова и реконструкција на постојната делница Бељаковце-Крива Паланка -источниот дел од железничката пруга на Коридор VIII, фаза 2“, во износ од 145.000.000 евра. Покрај Договорот за заем, ЕБОР и Јавното претпријатие за железничка инфраструктура „Македонски Железници“ – Скопје ќе склучат Проектен договор.

Проектот ќе го имплементира Јавното претпријатие за железничка инфраструктура „Македонски Железници“ - Скопје во соработка со Министерството за транспорт и врски и Министерството за финансии.
Министерството за финансии ќе ги препозајми средствата од заемот на Јавното претпријатие за железничка инфраструктура „Македонски Железници“ – Скопје, за што Министерството за финансии, Министерството за транспорт и врски и Јавното претпријатие за железничка инфраструктура „Македонски Железници“ – Скопје ќе склучат посебен договор. Средствата од заемот ќе се отплаќаат од средствата на Јавното претпријатие за железничка инфраструктура „Македонски Железници“ – Скопје. 
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ФИНАНСИСКИ СРЕДСТВА:

Вкупниот износ на средства потребни за реализација на овој проект изнесува 145.000.000 евра, кој ќе биде обезбеден со заем од ЕБОР.

Министерството за финансии ќе ги препозајми средствата од заемот на Јавното претпријатие за железничка инфраструктура „Македонски Железници“ – Скопје, за што Министерството за финансии, Министерството за транспорт и врски и Јавното претпријатие за железничка инфраструктура „Македонски Железници“ – Скопје ќе склучат посебен договор. Средствата од заемот ќе се отплаќаат од средствата на Јавното претпријатие за железничка инфраструктура „Македонски Железници“ – Скопје.
Заемот ќе биде доделен на Република Македонија под следните услови: 
-Рокот за отплата на заемот е 15 години, со вклучен грејс период од 4 години. 
-Каматната стапка е варијабилна и се состои од шестмесечен ЕУРИБОР зголемен за маргина од 1%. 
-Република Македонија ќе и плати на Европската банка за обнова и развој еднократна провизија во висина од 1 % од износот на заемот. 
-За износот на неповлечените средства од заемот на Европската банка за обнова и развој ќе и се плаќа провизија во висина од 0,5% од износот на неповлечените средства од заемот. 

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ: 

Финансиските средства потребни за спроведување на овој закон се образложени во Дел 3 на овој Предлог закон и во Образецот за проценка на фискалните импликации даден во прилог на овој материјал.
V. СКРАТЕНА ПОСТАПКА ЗА ДОНЕСУВАЊЕ НА ЗАКОН ЗА ЗАДОЛЖУВАЊЕ НА РЕПУБЛИКА МАКЕДОНИЈА СО ЗАЕМ КАЈ ЕВРОПСКАТА БАНКА ЗА ОБНОВА И РАЗВОЈ ПО ДОГОВОРОТ ЗА ЗАЕМ ЗА ФИНАНСИРАЊЕ НА ПРОЕКТОТ „ИЗГРАДБА НА НОВА И РЕКОНСТРУКЦИЈА НА ПОСТОЈНАТА ДЕЛНИЦА БЕЉАКОВЦЕ – КРИВА ПАЛАНКА          - ИСТОЧНИОТ ДЕЛ ОД ЖЕЛЕЗНИЧКАТА ПРУГА НА КОРИДОР VIII, ФАЗА 2“
Со оглед на тоа што се исполнети случаите утврдени во член 170 алинеја 1 од Деловникот на Собранието на Република Македонија, односно не е во прашање донесување на сложен и обемен закон, се предлага Законот за задолжување на Република Македонија со заем кај Европската банка за обнова и развој по Договорот за заем за финансирање на проектот „Изградба на нова и реконструкција на постојната делница Бељаковце-Крива Паланка - источниот дел од железничката пруга на Коридор VIII, фаза 2“,  да се донесе по скратена постапка.  
Предлог на Закон 
за задолжување на Република Македонија со заем кај Европската Банка за обнова и развој по Договорот за заем за финансирање на проектот „Изградба на нова и реконструкција на постојната делница Бељаковце - Крива Паланка - источниот дел од железничката пруга на Коридор VIII, фаза 2 “
Член 1
Република Македонија се задолжува кај Европската банка за обнова и развој со заем во износ од 145.000.000 евра, наменет за реализација на проектот „Изградба на нова и реконструкција на постојната делница Бељаковце - Крива Паланка - источниот дел од железничката пруга на Коридор VIII, фаза 2 “.

Член 2

Условите и начинот на користење на заемот од член 1 од овој закон, се утврдуваат со Договор за заем за проектот „Изградба на нова и реконструкција на постојната делница Бељаковце - Крива Паланка - источниот дел од железничката пруга на Коридор VIII, фаза 2“, кој ќе се склучи помеѓу Република Македонија и Европската банка за обнова и развој.
Во име на Република Македонија, Договорот за заем од став 1 на овој член ќе го потпише министерот за финансии или од него овластено лице.
Член 3
Рокот за отплата на заемот од член 1 од овој закон е 15 години, со вклучен грејс период од 4 години. 
Каматната стапка е варијабилна и се состои од шестмесечен ЕУРИБОР зголемен за маргина од 1%. 
Република Македонија ќе и плати на Европската банка за обнова и развој еднократна провизија во висина од 1 % од износот на заемот. 

За износот на неповлечените средства од заемот на Европската банка за обнова и развој ќе и се плаќа провизија во висина од 0,5% од износот на неповлечените средства од заемот. 
Член 4

За реализација на проектот од член 1 од овој закон,  Јавното претпријатие за железничка инфраструктура „Македонски Железници“ – Скопје ќе склучи Проектен договор со Европската банка за обнова и развој.
Член 5
Проектот ќе го имплементира Јавното претпријатие за железничка инфраструктура „Македонски Железници“ - Скопје во соработка со Министерството за транспорт и врски и Министерството за финансии.
Член 6
Средствата од заемот од член 1 на овој закон Министерството за финансии ќе ги препозајми на Јавното претпријатие за железничка инфраструктура „Македонски Железници“ – Скопје, за што Министерството за финансии, Министерството за транспорт и врски и Јавното претпријатие за железничка инфраструктура „Македонски Железници“ – Скопје ќе склучат посебен договор.

Член 7

Република Македонија заемот од член 1 на овој закон, ќе го отплаќа од средствата кои ќе се приберат со отплатата на позајмените средства на Јавното претпријатие за железничка инфраструктура „Македонски Железници“ – Скопје, согласно посебниот договор од член 6 од овој закон.
Член 8
Овој закон влегува во сила со денот на објавувањето во "Службен весник на Република Македонија".
ОБРАЗЛОЖЕНИЕ НА ПРЕДЛОГ – ЗАКОНОТ
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ:
Проектот „Изградба на нова и реконструкција на постојната делница Бељаковце-Крива Паланка - источниот дел од железничката пруга на Коридор VIII, фаза 2“ предвидува изградба на железничката пруга на делницата Бељаковце – Крива Паланка, вклучувајќи и реконструкција на постоечките објекти и  делови од линијата, во вкупна должина од 34 км.

Услов за склучување на Договорот за заем е донесување на закон за задолжување, согласно постапката за задолжување со склучување на Договор за заем, утврдена во Законот за јавен долг (“Службен весник на Република Македонија“бр. 62/05, 88/08,  35/2011 и 139/2014).
Вкупната вредност на заемот изнесува 145.000.000 евра.
Заемот ќе биде доделен на Република Македонија под следните услови: 
-Рокот за отплата на заемот е 15 години, со вклучен грејс период од 4 години. 
-Каматната стапка е варијабилна и се состои од шестмесечен ЕУРИБОР зголемен за маргина од 1%. 
-Република Македонија ќе и плати на Европската банка за обнова и развој еднократна провизија во висина од 1 % од износот на заемот. 

-За износот на неповлечените средства од заемот на Европската банка за обнова и развој ќе и се плаќа провизија во висина од 0,5% од износот на неповлечените средства од заемот. 
Повлекувањето на заемот ќе се врши во транши. Минималниот износ на траншата изнесува 250.000 евра. Средствата од заемот од ЕБОР ќе ги повлекува Министерството за транспорт и врски. Министерството за транспорт и врски ќе отвори посебна девизна сметка во Народната банка на Република Македонија, на која ќе се повлекуваат средствата од заемот и истовремено ќе отвори кореспондентна денарска сметка во рамките на единствената трезорска сметка.  

Повлечените средства од заемот од трезорската сметка на Министерството за транспорт и врски, согласно динамиката на изведба на проектот, ќе бидат префрлани на посебна наменска сметка на Јавното претпријатие за железничка инфраструктура „Македонски Железници“ - Скопје отворена во деловна банка, преку која Јавното претпријатие за железничка инфраструктура „Македонски Железници“ - Скопје ќе врши исплата на обврските по однос на склучените договори за набавка на стоки, услуги и работи за проектот. 
Проектот ќе го имплементира Јавното претпријатие за железничка инфраструктура „Македонски Железници“ - Скопје во соработка со Министерството за транспорт и врски и Министерство за финансии.
Со цел да се обезбеди координација, управување, надзор и евалуација на сите аспекти од имплементацијата на проектот, вклучувајќи и набавка на стоки и услуги за проектот, Јавното претпријатие за железничка инфраструктура „Македонски Железници“ – Скопје во соработка со Министерството за финансии и Министерството за транспорт и врски ќе формира Единица за имплементација на проектот (ЕИП) која ќе биде составена од лица од Јавното претпријатие за железничка инфраструктура „Македонски Железници“ – Скопје, Министерството за транспорт и врски и Министерството за финансии. 
Поради итноста на потребата за склучување на Договорот за заем со цел обезбедување на средства и отпочнувањето на Проектот, овој закон треба да влезе во сила со денот на објавувањето во "Службен весник на Република Македонија". 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ:
Предложените одредби претставуваат генерален опис на финансиските услови под кои ќе биде склучен Договорот за заем. 
III. ПРИДОБИВКИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА:
Коридорот VIII е еден од десетте Пан – Европски коридори кој ги поврзува Јадранското и Црното Море. Проектот „Изградба на нова и реконструкција на постојната делница Бељаковце - Крива Паланка - источниот дел од железничката пруга на Коридор VIII,   фаза 2“ предвидува изградба на железничката пруга на делницата Бељаковце – Крива Паланка, вклучувајќи и реконструкција на постоечките делови од линијата, во вкупна должина од 34 км.
Со воспоставување на овој Коридор ќе се развие систем на превоз што ќе придонесе кон зголемување на трговската размена, како и подобрување на приодот и поврзување со соседните земји, во функција на подобрување на конкурентноста и развојот на економијата и комуникацијата со европските земји. 

